
Саломапляценне
Саломапляценне – адзін з самых старажытных відаў народнага мастацтва на беларускіх землях, паколькі спрадвеку майстры бралі для свайго рамяства той матэрыял, які прысутнічаў у навакольным прыродным асяроддзі. У гэтым дачыненні выкарыстанне саломы, якая заўсёды знаходзілася пад рукой і не патрабавала матэрыяльных і фізічных выдаткаў для вытворчасці, было пратычным і зразумелым. Вядома, што дадзеныны від народнага рамяства з'яўляецца больш старажытным, чым, напрыклад, кераміка або ганчарства. Вядзе ён сваю гісторыю ад старадаўніх абрадаў, звязаных з культамі хлеба і саломы. Нашы продкі верылі ў боскую сілу саломы і збожжа, што ўтрымоўваюць у сабе жыватворную сілу прыроды і шчодра аддаюць яе не толькі сцеблам і каласам новага ўраджаю, але ўсяму, што так ці інакш датыкаецца з імі. Таму так шанаваўся апошні сноп, прыбраны з поля, які захоўваўся ў доме да новага ўраджаю.

З саломай сяляне звязвалі сваё будучае жыццё, даруючы ёй ролю прадказацельніцы ў шматлікіх калядных варожбах. Зернем абсыпалі маладых на вяселлі, а маладую саджалі на салому, каб сіла раслін перадалася маладой сям'і і іх будучым дзецям. Нельга палічыць колькасць павер'яў і абрадаў, якія звязаныя з саломай і хлебам. Нягледзячы на зменлівасць свету, яны прыйшлі з далёкіх паганскіх часоў і працягваюць жыць побач з намі ў выглядзе твораў майстроў. Саламяныя «павукі», коні, птушкі, лялькі – гэта не проста вобразы. Кожны з іх звязаны з чалавекам, які стварыў яго, судатыкаўшымся з іх нябачнымі ніткамі надзей і спадзяванняў, якія яны сімвалізавалі. Коні, козы, птушкі, лялькі з саломкі – гэта таксама бажаства і абаронцы: конь – герой многіх павер'яў і казак, ён заўсёды суправаджаў мужчыну і быў яму і сябрам, і дарадцам, і абаронцам; каза – сімвал ўраджаю і пладавітасці; лялька-маці – абаронца жанчын; птушкі – душы продкаў, якія ахоўваюць і дапамагаюць тым, хто зараз жыве на зямлі.
Фігуркі дарылі маладым на вяселлі, адзін аднаму ў адпаведныя святы.

Але ўжо з першай паловы ХІХ стагоддзя са змяненнем ўкладу жыцця беларусаў, саломапляценне прыйшло ў заняпад. Саламяныя коні і лялькі пачалі страчваць сваё сакральнае значэнне і сталі хутчэй дзіцячымі цацкамі. Тым не менш, ужо ў 1960-я гады пачаўся працэс адраджэння і нават росквіту саломапляцення, што ўключаў у сябе не толькі вяртанне старых тэхнік пляцення, але і з'яўлення вялікай колькасці новых прыёмаў пляцення, дзякуючы шэрагу беларускіх майстроў-энтузіястаў. Ярчэй усіх развіваўся мастацкі бок саломапляцення. Старадаўнія звычаі вырабу з саломкі рытуальных жывёл, лялек зноў вярнуліся ў наша жыццё. Сталі тэмай для творчасці многіх сучасных майстроў і мастакоў, што падняло мастацтва саломапляцення на нязнаную дагэтуль вышыню.

У апошняе дзесяцігоддзе актыўна стаў адраджацца і старадаўні выгляд спіральнага пляцення з саломы. Раней менавіта гэтым пляценнем выконваліся вялікія ёмістасці для захоўвання прадуктаў і збожжа. Цяпер жа гэта розныя скрыначкі, падстаўкі пад гарачае і сувеніры.

Творы народнай творчасці, выкананыя з саломы, адрозніваюцца спалучэннем дэкаратыўных і ўтылітарных уласцівасцяў. У іх можна адзначыць мастацкі густ, рытм, гармонію, пластычнасць формы, высокае мастацкае выкананне. Менавіта гэтыя якасці дазваляюць гаварыць аб гэтых прадметах народнага побыту, як аб прадметах народнага мастацтва.

